
Lurrikarak, gure erruz? 
Argi Aldian 

Koldo Nuñez - IMH Ingeniari Eskolako zuzendaria 

Bihar bertan urakanen denboraldia zabalduko da ofizialki eta hurrengo bost hilabeteetan egongo da zabalik. Ezin jakin oraindik aurten nola joango den, baina aurreko urteei so egiten badiegu eta joera ez bada aldatzen, aurreikuspen txarrak egin beharko ditugu. Izan ere, 2005a oso urte latza izan zen, historian ezagutu den latzena. Guztira 15 urakan sentitu ziren iazko uda eta udazkenean, eta batek baino gehiagok Saffir-Simpsonen eskalaren mailarik gorena, bosta alegia, lortu zuen, eta hondamendi eta triskantza handiak egin Karibe aldean. Hortxe, adibidez, AEBetako New Orleans inguruan egondako hondatze izugarria. Antza, urakanen kopurua ez da igoko datozen urteotan, bai, aldiz, horien indarra. Eta horren arrazoia, Karibe itsasoko uraren berotzean omen datza, azken 30 urteotan gradu erditik gora berotu baita. Itsasoko uren beroa da urakanaren errekaia. Hortaz, itsasoko uretan etengabe gertatzen ari den berotzeak gora joko duela ikusita ondorioa erraza da, hots, urakanen indarra areagotuko da. 

Indarra galtzen ez dutenak, halaber, Indonesiako lurrikarak dira. Berriz ere, nik imajinatu ezin dudan indarrezko astindua jasan dute bertan. Aurreko egunotan jo duen lurrikarak Euskal Herrian joko balu, akabo. Ez litzateke ezertxo ere zutik geratuko eta erabateko triskantza izango litzateke. Baina Indonesiako lurrikararekin ez du zer ikusirik atmosfera edo itsasoaren berotzeak edo gizakiaren inongo jarduerak, bai, ordea, plaka tektonikoen dinamikak. 

Badu, aldiz, gizakion jarduerekin lotura zuzena hainbat animalia eta landareren espezieen suntzitzeak. Lehengo astean bertan Biodibertsitatearen Munduko Eguna izan zen, eta ospatzeko baino gehiago gure kontzientziak astintzen saiatzeko hartu zuten parada zenbaitek. Esaterako, Biodibertsitateko Zentro Iberoamerikarreko Eduardo Galanok jakinarazi zigun orduro hiru landare eta fauna espezie suntsitzen ari dela. Suntsitu, gainera, gehienak oraindik Zientzarako ezezagunak diren bitartean. Egia esan, inork ez daki gaur egun zenbat espezie bizi diren gure planetan. Zientzialarien kalkuluek hamar eta berrogei milioi artean jartzen dute espezie bizien kopurua. Baina zalantzarik ez dugu asko eta asko suntsitzen ari direla. 

Egia esan, espezieen iraungitzea fenomeno arras arrunta izan da Lurraren historian, edozein izaki bezalaxe, espezieak jaio eta hiltzen baitira. Bai, baina ez orain bezain azkar. Orain bezain azkar eta bortizki, Lurraren historian bost aldiz baino ez da gertatu, eta ondorioak izugarriak izan dira. Azken suntsitze handia Kretazeoaren amaieran suertatu zuen, duela 65 milioi urte. Meteorito erraldoi bat erortzearekin batera, dinosauro eta beste izaki askoren garaia amaitu zen. Honrrk lekua libre utzi zien ugaztunei zabaltzeko eta, horrela, gizakion garapen ebolutiborako atea zabaldu zen. Dinosauroak eta beste asko suntsitu ez balira, agian ni ez nintzateke orain ordenagailu aurrean egongo. Baina beste espezie asko osasuntsu egongo lirateke eta ez litzateke gertatuko orain gertatzen ari den suntsitze handia, azken hau gizakiok zuzenean eta zeharka eragiten ari baikara. 

Egun suntsitzen ari direnen artean koralen espezie asko daude. Gertaera honek itsasoak berotzearekin eta kutsatzearekin omen dauka lotura. Baina itsasoak berotzen ari dira gure atmosferan berotegi efektua areagotu delako nabarmen azken bi mendeotan, eta efektu hori lotuta dago atmosferan dauden zenbait gasekin; CO2 delakoarekin, besteak beste. Bestalde, koralek CO2a erabiltzen dute arrezifeak eraikitzeko eta, suntsitzen badira CO2aren kontzentrazioa igotzen da atmosferan. Hortaz, bere burua elikatzen duen fenomeno baten aurrean gaude. Ezin ahaztu, bestalde, izakiak izan zirela gure Lurraren atmosferari kolore urdina, nolabait esanda, eman ziotenak, izakion hondakin gisa oxigenoa pilatu baitzen atmosferan. Aurretik, Marten gertatzen den bezalaxe, gure zerua laranja zen. 

Baina hau ez da izan Lurraren gainean izakiok izan dugun eragin bakarra. Esaterako, koralek eta antzeko izakiek CO2a finkatu dute kareharriak eta antzeko arrokak emanez, mendiak eta itsas plataformak eraikiz. Eraikuntza prozesu hau izugarri handia izan da, eta eragina izan du Lurrazaleko plaken dinamikan. Izan ere, plaken arteko marruskadurak plaken osaerarekin eta plaken gainean dauden arrokekin lotura zuzena du. Ez dut esan nahi orain gertatzen ari diren suntsipenek Lurraren plaken tektonikaren dinamika laster batean aldatuko dutenik, lurrikarak epe motz batean eraginez, baina bai erakutsi, guztia lotuta dagoela. Hortaz, bide luzea eginda, Lur planetan bizi garenon familia eta planeta bera lotuta gaude, aspaldi Gaia hipotesiak proposatu zuen bezala. Horra hor, bada, gure jardueren eragina. Horra hor, bada gure ardura. 

